[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Osasun Departamentuak bere sare informatikoan txertatu du presoen osasun artapena

Nafarroako Gobernuak eta Barne Ministerioak lankidetza akordioa izenpetu dute, Espainian aitzindaria den proiektu bat abian jartzeko, eta hartara, Iruñeko espetxeko mediku zerbitzua Nafarroako Osasun Zerbitzuaren osasun informazioaren zerbitzuan integratzeko
Asteazkena, urtarrilaren 23a. María Kutz Peironcely Nafarroako Gobernuko Osasun Departamentuko kontseilariak eta Mercedes Gallizo Llamas Barne Ministerioko Espetxeetako zuzendari nagusiak lankidetza hitzarmena izenpetu dute, gaur goizean, eta hartara, Iruñeko espetxeko presoen historia klinikoa Osasunbidea-Nafarroako Osasun Zerbitzuko sare informatikoan txertatzeko neurriak hitzartu dituzte. 


Neurriari esker, espetxeko erien jarraipena historia kliniko informatizatuen bidez egin ahal izanen dute. Gainera, Nafarroako osasun sare publikoaren erabiltzaileen historia klinikoen formatu bera izanen dute presoen historia klinikoek, espetxeetako osasun zerbitzuaren kalitatea hobetzeko eta presoen osasun artapenak jarraitutasuna izan dezan ahalbidetzeko, artapena espetxean egin ala ez. 

Osasun Departamentuaren eta Barne Ministerioaren arteko lankidetza hitzarmenaren baitan daude honako hauek: osasun hitzorduen kudeaketa; proba diagnostikoen eskariak; kontsultak espezialistekin; Osasunbidea-Nafarroako Osasun Zerbitzuko osasun informazioaren zerbitzuaren bidez datu klinikoak eta osagarriak eskura izatea (osasun artepena errazteko eta azkartzeko); sendagaien horniduraren kudeaketa; eta Nafarroako osasun artapenaren garapen informatiko eta teknologikoaren ondorioz etorkizunean abian jar daitezkeen beste funtzio batzuk. (
Gaur sinatu duten hitzarmenaren klausulen arabera, Nafarroako Gobernuko Osasun Departamentuak Iruñeko espetxeko mediku zerbitzuak Departamentuaren osasun informazioaren sistemekin lotzeko beharrezkoak diren zerbitzariak gehituko dizkio bere instalazio informatikoei, espetxea osasun etxe bat bailitzan. Hartara, eritasunen bat duten presoek errazago erabili ahal izanen dituzte espetxez kanpoko osasun baliabideak. O-NOZk prestakuntza ikastaroak emanen ditu, sistema informatikoaren aplikazioen funtzionamenduari buruzkoak, eta sistemaren mantentze lanak bertako teknikariek eginen dituzte. 

Espetxeetako Administrazioak, berriz, bertako mediku zerbitzuek presoen historia kliniko informatizatuak beteko dituztela agindu du, O-NOZren protokoloei jarraituz, betiere. Era berean, historia klinikoak erien jarraipeneko datuekin eguneratuko dituzte, presoak Iruñeko espetxean dauden bitartean. Espetxeetako Administrazioak, gainera, osasun arloko profesionalei erraztasunak emanen dizkie O-NOZk osasun sistemaren aplikazioen gainean antolatutako ikastaroetan parte hartzeko, eta O-NOZrekin lankidetzan jardunen da, osasun artapen informatizatuko tresna eta protokoloen garapenean. 

Hitzarmenak oinarri duen euskarri juridikoak bi zutabe ditu. Batetik, Barne Ministerioari dagokio espetxeetako presoen bizitza, osotasuna eta osasuna zaintzeko ardura, eta ildo horretan, Lehen Mailako Artapenaren baliokidea den osasun artapena eskaintzen dute espetxeetan. Gainera, osasun zerbitzuak gainerako herritarren baldintza beretan erabiltzeko eskubidea dute presoek, artapenaren maila guztietan.

Bestalde, goi mailako artapena Nafarroako Gobernuko Osasun Departamentuak eskaintzen du Foru Komunitatean; izan ere, osasun artapenaren antolakuntza eta kudeaketari buruzko eskumen esklusiboak ditu. 

Esparru horretan, Nafarroako Gobernuak eta Barne Ministerioak aurreikusi dutenez, bi erakundeen arteko lankidetzari esker presoen osasun artapenak nabarmen eginen du hobera. Izan ere, espetxeetako osasun zerbitzuak Osasun Sistema Nazionalari atxikita daude, edozein osasun etxe bezala, eta Sistema hori erregulatzen duen Legeko seigarren xedapen gehigarriaren arabera (maiatzaren 28ko 16/2003 Legea), Espetxeetako Zuzendaritza Nagusiaren osasun zerbitzuak autonomia erkidegoei eskualdatu behar zaizkie, kasuan kasuko osasun zerbitzu autonomikoan integratzeko.
Gaur sinatu duten hitzarmenaren prozeduren eta emaitzen jarraipena eta ebaluazioa Nafarroako Gobernuko eta Barne Ministerioko ordezkariek osatutako bitariko batzorde batek eginen du. Nafarroako Gobernuko Osasun Departamentuari dagokionez, batzordekideak honako hauek izanen dira: Osasuneko zuzendari nagusia, Osasunbidea-Nafarroako Osasun Zerbitzuko zuzendari kudeatzailea, eta Lehen Mailako Artapeneko zuzendari nagusia. Eta Espetxeetako Zuzendaritza Nagusiari dagokionez, berriz, honako hauek: zuzendari nagusia, Espetxe Osasuneko zuzendariorde nagusia, eta Iruñeko espetxeko zuzendaria.







(Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago. 

